
Ábhar: Forfheidhmiú rialacha an dorais imrothlaigh ag an gCoimisiún

I gcomparáid le go leor Ballstát, tá roinnt de na rialacha agus de na caighdeáin is forbartha ag 
institiúidí AE chun cásanna imrothlacha a rialú. Tá cosc ar iarchoimisinéirí agus ar na hoifigigh 
shinsearacha uile ó bheith ag gabháil do bhrústocaireacht maidir lena n-iar-institiúid ar feadh tréimhse 
shonraithe ama a athraíonn ó 12 mhí go 36 mhí tar éis dóibh éirí as oifig.

In 2019, níor dhiúltaigh an Coimisiún ach do 3 as 363 iarraidh ó iaroifigigh AE ar chead chun post nua 
a ghlacadh. Ina ionad sin, rinne sé raon gníomhaíochtaí nua a údarú a bhfuil mórbhaol ina dtaobh 
nach mbeidh siad ag luí leis an toirmeasc atá ann ar dhul i mbun brústocaireachta tar éis an tseirbhís 
a fhágáil. Tugadh cead d’iarchoimisinéir amháin le déanaí 17 ngairm éagsúla a ghlacadh laistigh dá 
thréimhse mharana, ar le heagraíochtaí/cuideachtaí atá cláraithe mar bhrústocairí sa Chlár 
Trédhearcachta iad seacht gcinn díobh sin, lena n-áirítear a ghnólacht comhairleachta féin. I mí 
Mheán Fómhair 2021, ghlac iarchoimisinéir eile post le gnólacht dlí brústocaireachta i lár a thréimhse 
marana gan formheas d’aon chineál a bheith tugtha ag an gCoimisiún don ghníomhaíocht. Cás 
tábhachtach eile is ea cás iar-Cheann Feadhna an Aonaid um Chomhordú Rialála agus Margaí in 
Ard-Stiúrthóireacht na Líonraí Cumarsáide, an Ábhair Dhigitigh agus na Teicneolaíochta, ar tugadh 
cead dó saoire a ghlacadh chun dul i mbun oibre le Vodafone. D’fhostaigh an chuideachta é i ngeall 
ar a chuid ‘eolais agus scileanna i réimse na rialála’ agus chonacthas ina dhiaidh sin é ag roinnt 
imeachtaí brústocaireachta a d’eagraigh Vodafone, in ainneoin na srianta brústocaireachta a bhí 
forchurtha ag an gCoimisiún air.

Cé go bhfuil srianta áirithe forchurtha ag an gCoimisiún agus iarratais ar fhostaíocht bhreise á ndeonú 
aige, níl sé soiléir conas a áirithíonn sé go gcloítear leis na coinníollacha sin. I bhfianaise an mhéid 
sin, ba mhaith linn na ceisteanna seo a leanas a chur ar an gCoimisiún:

1. Cén chaoi a ndéanann sé faireachán agus forfheidhmiú ar chomhlíonadh na gcoinníollacha atá 
forchurtha aige ar ghníomhaíochtaí gairmiúla nua na n-iaroifigeach agus na n-iarchoimisinéirí?

2. Sna cásanna inar tháinig sé ar a iúl nach raibh iaroifigeach nó iarchoimisinéir ag cloí leis na 
coinníollacha a forchuireadh ar a ngairm nua, cén gníomh a cuireadh i gcrích?

3. Cén chaoi a bhfuil sé ar intinn aige rialacha an dorais imrothlaigh a fhorfheidhmiú do 
choimisinéirí agus d’oifigigh shinsearacha araon sa todhchaí trí chomhlacht eitice AE 
neamhspleách?

